
Nunatsinni nammineq immiorneq inerteqqutaajunnaarsinneqarluni immiassanillu 
eqqussisoqarsinnaalerneratigut 
inuiaqatigiinni qanoq sunniuteqarsinnaanera pillugu apeqquteqaat aallaavigalugu oqallisissiatut 
siunnersuut. 
(Atassutip Inatsisartuni ilaasortaatitai) 
 
 
Siumumiit apeqquteqaat aallaavigalugu oqallisissiamik qaqitsisut qutsavigaagut, tamannalu 
Siumumiit imaattumik  
oqaaseqarfigissavarput. 
 
Siumumiit siullertut oqaatigisisassatut pingaaruteqartutut isumaqarfigisarput tassaavoq 
nuannaarutissaammat  
inuiaqatigiittut imigassamik atuinitta ilorraap tungaanut ingerlarnera, tassalu atuinerup 
annikilliartornera, naak imigassaq piffinni amerlanerpaani pissarsiarineqarsinnaanera 
ajornaatsuugaluartoq. Ineriartorneq taanna eriagisariaqartoq aammalu 
attatiinnartariaqartoq Siumumi isumaqarpugut. 
 
Unnia qangaanerusoq, allatut oqaatigalugu meeraanitta nalaani nammineq immiorsinnaaneq 
inerteqqutaanani periarfissaasimagaluarpoq. Tamassumalu periarfissaaqilersinnaanera 
eqqarsaatigalugu apeqquteqaat aallaavigalugu oqallisissiaq manna aqqutigalugu inuiaqatigiinni 
qanoq sunniuteqarsinnaanera siunnersuuteqartuniit eqqartoqquneqarpoq.  
 
Taamani nammineq immiorsinnaaneq eqqarsaatigalug periarfissaasup 
inerteqqutaalersinneqarsimanera tunngavissarissaarsimagunarpoq. Ajornartorsiummi ima 
annertutigilersimavoq inuit imigassamik pinngitsuuisinnaanngitsut amerleriarsimapput, 
assigiinngitsunik nappaateqalernerit annertusisimapput aammalu allaat imigassamik 
toqquteqartarnerit annertusisimallutik. Taakkualu peqqissutsimut tunngassuteqartut saniatigut 
ilaqutariinnut aammalu meeqqanut inuuniarnikkut  
qanoq annertutigisumik atugarliuuteqartitsisoqartarsimanissaa kialluunniit takorloorsinnaavaa. 
 
Oqartoqarsinnaagunaraluarpoq massakkut nammineq immiorsinnaanermut periarfissat 
eqqarsaatigalugit nutaaliaanerusumut nikeriartoqarnikuusoq, tamannalumi aamma taamaappoq. 
Nammineq immiorsinnaanermik atuutitsisoqalissappat peqqinnissakkut allatigullu 
nakkutiginninneq qulakkeerniagassaavoq, tamassumali inuiaqatigiinni ilumut 
nukissaqarfigineqarlunilu matussuserneqarsinnaanersoq aamma nalilersorluagassaasoq Siumumi 
isumaqarpugut. 

Taamaammat Siumumi isumaqarpugut nammineq immiorsinnaanerup 
eqquteqqinneqarnissaanut  aammalu immiassanik eqqussisoqarsinnaalernissaanut 
piffissaanngitsoq. 
 
Inuiaqatigiinni ajornartorsiutit annertuut atugaanerat suli piupput. Meeqqanik sumiginnaanerit, 
kinguaasiutitigut atornerluinerit, persuttaanerit, ilami inoqammik toqutsinerit amerlasuutigut 
imigassartortoqarsimatillugu pisarnerat politiit nalunaarutaanni paasissutissiissutigineqartarput. 
Taamaammat Siumumi isumarput naappertorlugu imigassamik suli ammanerulersitsinissaq 
eqqarsaatigalugu nukiit ajornartorsiutitsinnik nungusaanermut pitsaaliuinermullu 
atornerusariaqarigut isumaqarpugut. 
 
Naggataatigut Siumumiit isumaqarpugut nammineq immiorsinnaanerup ammaateqqinneratigut 
imigassamik atuinerulernermik kinguneqassangatikkatsigu, taamaalilluni meeqqanut 
ilaqutariinnullu kingunerluuteqartitsinerusinnaanera ilimanarluinnarmat. Tamannalu 
killikkusunnanngeqaaq. Meeqqat ilaqutariillu inuiaqatigiinni qitiupput - taamaattariaqarporlu. 
 
Anders Olsen, Siumut. 
 
 


